
Përditësim për shtypin  
 
Mirë se vini në informimin javor të Dhomave të Specializuara të Kosovës, ku synojmë t’u ofrojmë gazetarëve 
informacion të përditësuar mbi zhvillimet e fundit në Gjykatë dhe mundësinë për të bërë pyetje. 

  
Më 21 shtator 2026, Gjykatësi i Vetëm për gjykimin e çështjes së Hashim Thaçit, Bashkim Smakajt, Isni Kilajt, 
Fadil Fazliut and Hajredin Kuçit në lidhje me ndikim të paligjshëm ndaj dëshmitarëve, hoqi ndalimin e 
vendosur më herët për vizitat jo të privilegjuara te z. Thaçi nga gjashtë individë.  
 
Për informacion: në korrik 2025, Gjykatësja e Procedurës Paraprake ndaloi njëmbëdhjetë persona të 
përmendur me emër që të vizitonin z. Thaçi në objektin e paraburgimit, duke cituar faktin se figuronin në 
audioincizimet e bëra nga Prokuroria në vitin 2023, në të cilat dukej se z. Thaçi në mënyrë të përsëritur u 
zbuloi vizitorëve informacion konfidencial. Për një nga këta persona ndalimi i vizitave u hoq që në janar të 
këtij viti. Pas vendimit të fundit të Gjykatësit të Vetëm, ndalimi i vizitave mbetet në fuqi për katër persona të 
përmendur me emër. Gjykatësi i Vetëm shpjegoi se rreziku për ndikim të mundshëm në proces nga këta katër 
persona mbetet i lartë.  
 
Në lidhje me gjashtë personat për të cilët u hoq ndalimi i vizitave, Gjykatësi i Vetëm urdhëroi që vizitat e tyre 
të mbikëqyren në mënyrë aktive dhe që Administratorja t’i raportojë gjykatësit çdo orvatje për të komunikuar 
informacion konfidencial, për të dhënë udhëzime në lidhje me dëshmitarët, si dhe çfarëdo shkeljeje tjetër të 
rregullave të paraburgimit.  
 
Në çështjen e Pjetër Shalës, z. Shala paraqiti kërkesë referuese në Dhomën e Specializuar të Gjykatës 
Kushtetuese më 15 shtator 2026, në të cilën pretendon shkelje të të drejtave kushtetuese të tij në lidhje me 
procesin e zhdëmtimit dhe urdhrin e zhdëmtimit të lëshuar kundër tij. Duke vënë në dukje se parashtruesi e 
paraqiti kërkesën në gjuhën angleze, Gjykata Kushtetuese vendosi që gjuha e punës të jetë anglishtja, me 
përkthime zyrtare në shqipe dhe serbishte.  
 
Bazuar në përmbajtjen e kërkesës referuese dhe në përgjigje të një kërkese të Mbrojtjes së Viktimave, Dhoma 
e gjykoi të arsyeshme të merrte edhe përgjigjen e Mbrojtjes së Viktimave ndaj ankesës, dhe e lejoi Mbrojtjen 
e Viktimave ta dorëzojë përgjigjen deri më 21 tetor 2026. 
 
Kjo është kërkesa e dytë referuese e Pjetër Shalës aktualisht në proces shqyrtimi në Dhomën e Specializuar 
të Gjykatës Kushtetuese. 
 
Dhomat e Specializuara kanë marrë një numër pyetjesh lidhur me Aktgjykimin që u shqiptua nga Trupi 
Gjykues II në çështjen e Hashim Thaçit, Kadri Veselit, Rexhep Selimit and Jakup Krasniqit javën e kaluar, me 
të cilin të pandehurit u shpallën fajtorë për katër akuza për krime lufte dhe të pafajshëm në lidhje me gjashtë 
akuza për krime kundër njerëzimit.  
 

https://www.scp-ks.org/sq/aktuale
https://twitter.com/Dhomat_e_Spec
https://www.instagram.com/Dhomat_e_Spec
https://www.youtube.com/channel/UCeGJ3nJkfQW5uwe5VNTHsIA
mailto:MediaKSC@scp-ks.org
https://www.scp-ks.org/sq/njoftim-privatesine

Për këdo që dëshiron të mësojë më shumë hollësi për Aktgjykimin, dokumenti me përmbledhjen e 
Aktgjykimit dhe arsyetimin e gjykatësve, prej 40 faqesh, është i disponueshëm në faqen e internetit në 
shqipe, anglishte dhe serbishte. Po kështu, një videomaterial të shkurtër përmbledhës për Aktgjykimin mund 
ta gjeni në YouTube dhe në kanalet e mediave sociale të Gjykatës. Versioni i redaktuar publik i Aktgjykimit të 
plotë do të lëshohet më vonë. 

